
Ab bäledan pöfik no plu

Kanom fidön ko vif somik;

Labom yelis ya jölselul,

Binom sudik, ti bleinik.



Ko töb mufom nami stifik,

Ed if ko spun kupön vilom

Se bov büla, tän log voma

Ko zun mödik omi sukom.



Ibo if nam stifik oma

Dukom al mud spuni fulik,

Tän bül anik falom su tab

E ve balib oma gedik.



E süpito ko puns in flans

Vom sevokof: «Man bäledik

»Dunom äs cil, ab nevelo

»Ämiotom so cil obsik!»



»Tabaklöfi, vö, vädelo

»Stenom, binos jemod gletik;

»Ab nu yulob das no denu

»Vilob sufön duni somik!»






II.





Denu al vendelafidön

Famül smalik tabi zümom,

Ab plad bäledana pöfik

Smaspad filatopa binom.



Vom tädami äbefulof:

Labom len tab pladi nonik.

Us siedom, ko nam fibik

Kipom bülabovi talnik.



Ko glum in logs ti bleinik

Pladi vagik len tab logom,

Kö ya äsiedom as cil,

Ab kel ome no plu lönom.

